
Abstrak 

Koperasi adalah entiti perniagaan yang ditubuhkan dengan penyertaan sukarela untuk 

meningkatkan status ekonomi anggota, masyarakat, dan negara. Sebagai penyumbang ketiga 

terpenting dalam ekonomi negara, perhatian sewajarnya harus diberikan dalam menangani 

beberapa isu yang berkaitan dengan prestasi koperasi. Di antara isu-isu tersebut adalah 

ketidakupayaan koperasi untuk memenuhi matlamat Dasar Koperasi Negara (DKN) II (2011-

2020) serta tahap sumbangan yang rendah terhadap KDNK negara, walaupun terdapat pelbagai 

sokongan yang diberikan oleh kerajaan. Berdasarkan literatur, kemampuan rangkaian 

diramalkan mampu untuk meningkatkan prestasi koperasi, tetapi sehingga kini kurang 

mailto:mohdsofi@unishams.edu.my


 International Journal of Muamalat 

         December 2021, Vol. 5, No. 1 

eISSN : 2600-9153 

 

40 

 

penyelidikan yang dilakukan terhadap hubungan ini, terutama di Malaysia. Oleh itu, 500 borang 

soal selidik diedarkan kepada koperasi yang dipilih secara rawak di Malaysia. Secara 

keseluruhan, 133 set soal selidik berjaya dikumpulkan, yang menunjukkan kadar maklum balas 

sebanyak  27 peratus. Kajian ini menggunakan perisian SPSS untuk menjalankan analisis statistik 

yang diperlukan dari tinjauan data. Kajian ini menggunakan kaedah persampelan rawak mudah 

untuk memilih sampel berdasarkan senarai koperasi berdaftar dari Suruhanjaya Koperasi 

Malaysia. Hasil kajian ini mendapati keupayaan rangkaian mempunyai hubungan positif dan 

signifikan dengan prestasi koperasi. Bukti dari kajian ini menunjukkan bahawa koperasi perlu 

mengembangkan kemampuan rangkaian bagi meningkatkan prestasi. Hasil kajian ini akan 

membantu kerajaan untuk menyelaraskan sektor koperasi di Malaysia dengan perancangan dan 

polisi strategik agar sektor koperasi menjadi lebih kuat, berdaya saing serta dapat meningkatkan 

prestasi dan sumbangan terhadap ekonomi dan juga KDNK negara. 

Kata Kunci: Keupayaan Rangkaian, Prestasi Koperasi, Dasar Koperasi Negara (DKN) II 

 

Pengenalan 

Tujuan utama penubuhan koperasi adalah untuk pembangunan masyarakat dan meningkatkan 
taraf hidup anggotanya (Lidasan et al., 2018). Koperasi mengumpulkan dana dari ahlinya dan 
kemudiannya menubuhkan perniagaan. Keuntungan dari perniagaan diagihkan kembali kepada 
anggota koperasi dalam bentuk dividen. Perikatan Koperasi Antarabangsa (2015) menjelaskan 
koperasi sebagai sekumpulan individu yang terlibat secara sukarela dalam merealisasikan dan 
memenuhi keperluan dan aspirasi seharian dalam bidang ekonomi, sosial, dan budaya melalui 
organisasi yang dimiliki dan dikendalikan secara demokratik. 

Ini adalah organisasi yang berdasarkan konsep pertolongan kendiri, di mana tujuan utamanya 
adalah untuk membantu meningkatkan taraf hidup anggota dan menangani isu-isu masyarakat 
setempat serta keahliannya adalah secara sukarela. Sektor koperasi juga dapat memberikan 
faedah dengan meningkatkan taraf hidup anggotanya, terutama penduduk berpendapatan 
rendah dan sederhana sehingga dapat membebaskan mereka dari kemiskinan (Azmah Othman 
et al., 2014; Shakir et al., 2020). Koperasi juga memberikan sumbangan penting kepada 
pembangunan ekonomi negara melalui penciptaan peluang pekerjaan yang dapat mengurangkan 
tahap kemiskinan di negara ini (Hafizah Hammad Ahmad Khan et al., 2016). 

Sektor koperasi di Malaysia adalah sektor ketiga terpenting dalam mendorong pembangunan 
ekonomi negara untuk muncul sebagai negara maju (SKM, 2010). Perkembangan sektor koperasi 
di Malaysia menunjukkan pertumbuhan positif dari tahun ke tahun. Dalam tempoh lima tahun 
antara 2013-2017, jumlah koperasi telah meningkat pada kadar purata 6.2 peratus setahun, 
modal saham 2.97 peratus, aset 6.9 peratus, dan perolehan 5.39 peratus setahun. Pada tahun 
2018, terdapat 14,247 koperasi berdaftar dengan keahlian 6.06 juta orang anggota, modal saham 

RM14.9 bilion dan aset bernilai RM139.7 bilion (SKM, 2019). Melalui sumber dan kekuatan 
kewangan ini, koperasi telah menjana perolehan berjumlah RM40.3 bilion pada tahun 2018 
(SKM, 2019). Kerajaan, melalui Dasar Koperasi Negara (DKN) II (2011-2020), menetapkan sasaran 
bahawa sektor koperasi akan menyumbang sekitar RM50 bilion kepada Keluaran Dalam Negara 
Kasar (KDNK) menjelang 2020 (SKM, 2010). 

Peningkatan bilangan koperasi setiap tahun tidak menggambarkan pencapaian sektor ini. 
Walaupun Laporan Ekonomi Sektor Koperasi pada tahun 2013 hingga 2019 menunjukkan 
peningkatan jumlah koperasi dan keahlian yang berdaftar, namun peratusan koperasi yang 
mengalami kerugian pada tahun 2013 adalah 11 peratus dan meningkat kepada 26 peratus pada 
tahun 2017 (SKM, 2018). Perolehan sektor koperasi pada tahun 2018 adalah di sekitar RM40.3 
bilion (SKM, 2019), sementara sasaran yang ditetapkan oleh DKN adalah pada RM50 bilion pada 
tahun 2020. Oleh itu, sektor operasi gagal untuk mencapai sasaran perolehan RM50 bilion pada 
tahun 2020.  

Walaupun kerajaan memberikan pelbagai bantuan, sumbangan sektor koperasi kepada KDNK 
masih rendah. Sumbangan sektor koperasi kepada KDNK dari tahun 2013 hingga 2017 adalah 
antara 1-3 peratus (The Star Online, 2018). Kadar ini masih rendah berbanding dengan sasaran 
awal DKN iaitu 10 peratus sumbangan sektor koperasi kepada KDNK. Data ini menunjukkan 
bahawa sumbangan sektor koperasi terhadap ekonomi Malaysia masih rendah dan gagal 
mencapai matlamat yang dinyatakan dalam DKN. Oleh itu, terdapat keperluan untuk mengkaji 
secara empirikal faktor yang dapat meningkatkan prestasi koperasi di Malaysia.  

Isu kritikal yang perlu dikaji dalam sektor koperasi di Malaysia adalah berkaitan prestasi dan 
faktor yang mempengaruhi prestasi koperasi (Hafizah Hammad Ahmad Khan et al., 2016; Musa 
et al., 2016; Nooraslinda Abdul Aris et al., 2018; Shakir et al., 2020). Walaubagaimanapun, 
sehingga kini, masih kurang dijalankan kajian empirikal mengenai prestasi koperasi di Malaysia 
(Hashim & Fawzi, 2015; Shakir et al., 2020).  

Kejayaan sesebuah organisasi bergantung kepada kerjasama antara faktor dalaman dan faktor 
luaran sesebuah organisasi melalui pembentukan kerjasama rangkaian (Urbonavicius et al., 
2007). Menyedari kepentingan keupayaan rangkaian ini, maka kerajaan telah menjadikannya 
sebagai teras pertama di dalam DKN 2011-2020. Di bawah Teras Strategik Satu DKN, kerajaan 
menerusi Suruhanjaya Koperasi Malaysia (SKM) ingin meningkatkan penglibatan koperasi dalam 
sektor ekonomi bernilai tinggi. Bagi meningkatkan prestasi koperasi, Datuk Dr. Noor Zari Hamat, 
Pengerusi SKM ketika itu, menyarankan supaya koperasi menjalinkan kerjasama dan rangkaian 
dalam kalangan koperasi dan bertindak secara kolektif serta sistematik bagi mewujudkan 
rantaian nilai antara koperasi-koperasi dalam mencari peluang-peluang perniagaan (Utusan 
Online, 2018).  
 
Kajian-kajian lepas menunjukkan bukti empirikal bahawa keupayaan rangkaian mempunyai 
hubungan dengan prestasi organisasi. Kajian Cenamor et al. (2019); Acosta et al. (2018) ; Yang et 
al. (2018) serta Maciej Mitrega et al. (2017) menunjukkan hasil kajian yang konsisten tentang 

hubungan antara keupayaan rangkaian dan prestasi perniagaan. Walaubagaimanapun, sejauh 
mana hubungan keupayaan rangkaian dengan prestasi koperasi di Malaysia masih belum dapat 
dipastikan kerana kajian yang menguji hubungan keupayaan rangkaian dengan prestasi koperasi 
masih tidak ditemui. Jurang kajian ini selaras dengan pendapat pengkaji lain yang menekankan 
tentang keperluan untuk mendapatkan lebih banyak bukti empirikal tentang pengaruh 
keupayaan rangkaian terhadap prestasi organisasi (Knight & Liesch, 2016). Ini kerana menurut 
Carlberg et al. (2006) serta Musteen et al. (2014), keupayaan untuk membentuk rangkaian 
merupakan satu faktor yang penting untuk terus berjaya dan mengekalkan prestasi positif  di 
dalam perniagaan. Penyataan yang disebutkan di atas masih tidak mempunyai bukti secara 
empirikal. Oleh itu, wujud keperluan untuk mengkaji hubungan antara keupayaan rangkaian dan 
prestasi koperasi. Hasil kajian ini dapat mengesahkan sifat hubungan antara kemampuan 
pemasaran dan prestasi koperasi. 

 

Sorotan Literatur 

Literatur mengenai keupayaan rangkaian dan prestasi perniagaan di sektor koperasi adalah sukar 
dicari. Oleh itu, bahagian ini akan menekankan perbincangan mengenai keupayaan rangkaian 
dan prestasi organisasi dari perspektif sarjana dalam pelbagai sektor dan industri. 

 

Keupayaan Rangkaian 

Maciej Mitrega et al. (2017) mendefinisikan keupayaan rangkaian sebagai satu set aktiviti yang 
dilaksanakan di peringkat organisasi untuk mewujudkan, membangunkan, mengekalkan dan 
menamatkan hubungan perniagaan bagi memberikan faedah kepada perniagaan. Walter et al. 
(2006) dan Acosta et al. (2018), pula merujuk keupayaan rangkaian sebagai kemampuan 
perniagaan untuk membangunkan dan menggunakan perhubungan antara organisasi untuk 
mendapatkan akses kepada pelbagai sumber yang dimiliki oleh pihak lain.   
 
Parida et al. (2017) pula mendefinisikan keupayaan rangkaian sebagai keupayaan perniagaan 
untuk membangunkan dan menggunakan rangkaian sebenar atau perhubungan yang berpotensi 
untuk mencapai akses kepada sumber yang dimiliki oleh perniagaan lain. Perniagaan mampu 
untuk membangunkan keupayaan ini melalui pengintegrasian unit dan pekerja untuk menyusun 
sumber rangkaian dan membentuk nilai atau faedah daripada pengetahuan rakan rangkaian. 
O’Toole dan McGrath (2018) mendefinisikan keupayaan rangkaian sebagai tahap awal 
pembangunan kefahaman, kesudian dan kemampuan perniagaan baru untuk melibatkan diri 
dalam rangkaian perniagaan untuk mendapatkan akses dan menggerakkan sumber bersama-
sama perniagaan lain.  

Keupayaan rangkaian adalah sangat penting kepada sesebuah perniagaan, disebabkan oleh 
sumber yang terhad dan juga kekurangan pengalaman dalam bidang perniagaan (Galkina & 
Chetty, 2015). Koperasi sebagai sebuah entiti perniagaan juga mempunyai persekitaran 
perniagaannya yang tersendiri. Sumber-sumber terhad yang dimilikinya, memerlukan koperasi 
juga membentuk satu rangkaian perhubungan kerjasama yang bijak dengan rakan-rakan 
perniagaan serta pelanggan-pelanggannya. Keupayaan rangkaian boleh membentuk saling 
kebergantungan antara elemen dalaman sesebuah organisasi dan juga antara sistem dalaman 
dan luaran sesebuah organisasi (Battistella et al., 2017). Koperasi banyak bergantung kepada 
sumber modal konvensional, seperti modal ahli, modal perkongsian dan keuntungan terkumpul. 
Isu ini menjadi lebih berat apabila ahli-ahli mempunyai sikap tidak ambil kisah dan juga 
kemahiran membentuk rangkaian yang lemah (Intan Waheedah Othman et al., 2013).   
 
Dalam pendekatan keupayaan dinamik untuk pembentukan strategi perniagaan (Teece et al., 
1997), mencadangkan supaya perniagaan sepatutnya sentiasa melakukan perubahan dengan 
cara mereka bentuk semula susun atur sumber untuk membangunkan dan mengekalkan 
kelebihan persaingannya. Antara tindakan yang boleh dilakukan adalah dengan menggabungkan 
sumber atau keupayaan yang dimilikinya atau berkongsi dengan lain-lain rakan perniagaan di 
dalam rangkaian bekalannya. Keupayaan dinamik mencadangkan pembangunan rutin dan proses 
yang membolehkan perniagaan memberi respon kepada perubahan persekitaran, contohnya 
seperti mengatur semula perhubungan dengan pembekal sedia ada atau membentuk hubungan 
dengan pembekal yang baru. Sorotan karya juga banyak membincangkan tentang kesan 
keupayaan rangkaian terhadap organisasi, di mana keupayaan rangkaian membolehkan 
organisasi mendapatkan pelbagai sumber, mengenalpasti peluang dan bertindak balas dengan 
cepat ke atas perubahan keperluan pasaran (Acosta et al., 2018; Gulati et al., 2000).  
 
Membentuk dan mengekalkan perhubungan luar melalui rangkaian adalah penting (Mitrega et 
al., 2011). Perniagaan yang mempunyai keupayaan rangkaian yang kuat mampu untuk 
memposisikan perniagaan mereka secara strategik di dalam rangkaian. Ini membolehkan mereka 
untuk membentuk perhubungan yang kukuh dengan beberapa rakan perniagaan terpilih. Oleh 
kerana tidak semua perhubungan di dalam rangkaian membawa kesan positif, maka perniagaan 
perlu fokus untuk memilih rakan perniagaan yang mampu memberikan pengetahuan dan 
maklumat baru yang akan meningkatkan pembelajaran organisasi (Lorenzoni & Lipparini, 1999).    
 
Dalam usaha untuk menyampaikan faedah bernilai kepada pengguna dan merebut peluang dari 
pembentukan nilai tersebut, perniagaan perlu berusaha untuk membentuk keupayaan rangkaian 
yang tinggi supaya dapat memanfaatkan sumber dan keupayaan yang dimiliki oleh pihak rakan 
perniagaan yang lain (Mu et al., 2017).  
 
Kebanyakan perniagaan kecil beroperasi dalam persekitaran yang dinamik. Maka satu cara untuk 
mengurangkan ketidakpastian adalah dengan membentuk hubungan dengan rakan luaran. Ini 
akan dapat membantu perniagaan menyebarkan risiko dan menggunakan pengetahuan rakan 
perniagaan lain untuk mengurangkan ketidakpastian tersebut (Mitrega et al., 2011). Menurut 

Teece (2007), kerjasama dengan lain-lain perniagaan atau institusi akan membangunkan 
keupayaan dinamik. Perniagaan yang berada dalam rangkaian cenderung untuk mempunyai 
pengetahuan tentang tren pasaran, keperluan dan kehendak pelanggan, maka mereka mampu 
untuk mengambil tindakan yang lebih cepat (Walter et al., 2006).  
 
Prinsip kerjasama ini juga ditekankan melalui Prinsip-Prinsip Koperasi (ICA, n.d.). Prinsip yang 
keenam menjelaskan tentang kerjasama antara koperasi penting bagi membangunkan dan 
mengekalkan kelangsungan sesebuah koperasi. Menurut Nooraslinda Abdul Aris et al. (2018) 
pembentukan rangkaian dan kerjasama antara koperasi dan juga perniagaan lain juga sangat 
penting. Keupayaan rangkaian di dalam koperasi adalah berdasarkan perhubungan dan interaksi 
antara ahli dan juga sistem terbuka yang membolehkan mereka berinteraksi dengan lain-lain 
organisasi dan persekitaran mereka. Rangkaian ini membolehkan koperasi mencapai skala 
bidangan, pemasaran melalui jenama yang umum dan mampu menyesuaikan perniagaan dengan 
persekitaran yang dinamik. Melalui keupayaan rangkaian ini, koperasi mampu membentuk 
kerjasama strategik yang bertindak sebagai sistem sokongan kepada koperasi. Dengan interaksi 
yang wujud ini, koperasi memperoleh pelbagai sumber seperti kemahiran, pengalaman dan 
kepakaran yang membolehkan koperasi berkembang dengan lebih pesat.  
 
Kebolehan sesebuah koperasi menjalinkan bekerjasama dengan baik dengan pembekal ataupun 
pemasar mampu membantu mengurangkan kos operasi koperasi seperti kos pengangkutan dan 
kos bahan mentah. Ini secara tidak langsung akan memberikan kesan kepada harga barangan 
(Frank Me-ol Abdullah, 2017).  
 
Bagi mencapai hasrat ini, koperasi diharapkan akan dapat membentuk pakatan strategik dan 
jaringan perniagaan dengan pihak ketiga yang berada di dalam dan di luar negara. Ini 
membolehkan koperasi mendapat manfaat dari segi modal, teknologi dan pasaran hasil dari 
perkongsian bijak ini. Selain itu, koperasi juga mampu untuk memperluaskan pasaran produk dan 
perkhidmatan ke pasaran global dan tidak hanya terhad kepada ahli koperasi sahaja.   
 

Keupayaan Rangkaian dan Prestasi Organisasi  

Berdasarkan pandangan beberapa sarjana seperti Bengesi dan Roux (2014), Foss (1999) dan 
Sredkovid (2018) menyatakan bahawa keupayaan rangkaian mampu untuk mempengaruhi 
pencapaian kelebihan persaingan perniagaan lebih baik. Manakala sorotan kajian lepas 
menunjukkan bahawa dengan memiliki tahap kelebihan persaingan yang baik, sesebuah 
perniagaan mampu untuk meningkatkan prestasi perniagaannya (Barney, 1991; Kamukama et 
al., 2017; Ma, 2000; Ngila & Muturi, 2016; Potjanajaruwit, 2018). 

Kejayaan sesebuah organisasi bergantung kepada kerjasama antara faktor dalaman dan faktor 
luaran sesebuah organisasi melalui pembentukan kerjasama rangkaian (Urbonavicius et al., 
2007). Ini kerana menurut Carlberg et al. (2006) serta Musteen et al. (2014), keupayaan untuk 
membentuk rangkaian merupakan satu faktor yang penting untuk berjaya di dalam perniagaan. 

Kajian-kajian lepas menunjukkan bukti empirikal bahawa keupayaan rangkaian mempunyai 
hubungan dengan prestasi perniagaan. Kajian Cenamor et al. (2019) mengenai prestasi PKS di 
Sweden; Sredkovid (2018) dan Alexandra S.A. et al. (2018) mengenai prestasi PKS di Mexico; Yang 
et al. (2018) mengenai prestasi syarikat pengilangan berteknologi tinggi di China serta kajian 
Tallam et al. (2015) mengenai prestasi firma kecil di Kenya  menunjukkan bahawa keupayaan 
rangkaian mempunyai hubungan yang signifikan dengan prestasi perniagaan. Oleh kerana 
dapatan kajian ini tidak boleh digeneralisasikan ke atas sektor koperasi, maka penyelidik 
membuat hipotesis bahawa keupayaan rangkaian turut mempunyai hubungan yang signifikan 
dengan prestasi koperasi di Malaysia.  
 
H1: Keupayaan rangkaian mempunyai hubungan yang signifikan dengan prestasi koperasi. 

 

Pengukuran Keupayaan Rangkaian 

Kajian Walter et al. (2006) menyatakan bahawa keupayaan rangkaian terdiri daripada empat 
dimensi iaitu (1) aktiviti perniagaan untuk mengkoordinasi kerjasama antara perniagaan; (2) 
kemahiran perhubungan perniagaan; (3) pengetahuan tentang rakan perniagaan, meliputi 
maklumat mengenai rakan kerjasama dan juga pesaing; (4) saluran komunikasi dalaman di mana 
pembelajaran organisasi berlaku melalui perkongsian. Koordinasi aktiviti membantu perniagaan 
untuk menyelaraskan hubungan dengan rakan luaran supaya faedah bersama dapat dicapai. 
Untuk mencapai hasrat tersebut, perniagaan perlu memiliki kemahiran perhubungan yang baik. 
Perhubungan yang baik tidak lengkap jika tidak mempunyai pengetahuan, kefahaman, 
keupayaan, keperluan dan jangkaan tentang rakan perhubungan. Oleh itu, pengetahuan tentang 
rakan perhubungan haruslah dibangunkan. Komunikasi dalaman akan membantu perniagaan 
untuk memahami rakan perhubungan mereka.   
 
Walaupun keempat-empat dimensi di atas telah dikenalpasti sebagai dimensi atau komponen 
utama untuk membentuk keupayaan rangkaian, Parida et al. (2017) memberikan sedikit 
penambahan kepada dimensi keupayaan rangkaian. Parida et al. (2017) melalui kajiannya telah 
memperkenalkan satu lagi dimensi iaitu keperluan terhadap pembentukan perhubungan yang 
baru dengan rakan perhubungan yang berpotensi, menjadikan kajian ini menggunakan lima 
dimensi keupayaan rangkaian. Dimensi ini menekankan tentang keperluan terhadap sikap 
proaktif perniagaan untuk membentuk perhubungan yang baru dan mengukuhkan lagi rangkaian 
sedia ada. Disebabkan perubahan masa dan beberapa kekangan yang wujud hasil daripada 
pembentukan rangkaian, maka pembentukan perhubungan yang baru adalah penting bagi 
membolehkan perniagaan mendapatkan akses yang lebih besar kepada sumber pengetahuan 
dan menyediakan ruang untuk penggabungan sumber sedia ada.  
 

Jadual 1: Pengukuran Keupayaan Rangkaian  

Dimensi Deskripsi Item 

Koordinasi aktiviti 

 Koperasi kami menganalisa tentang apa yang kami mahu dan 
ingin dicapai bersama dengan setiap rakan perniagaan.  

 Koperasi kami membentuk hubungan dengan setiap rakan 
perniagaan berdasarkan apa yang mereka boleh sumbangkan.   

 Koperasi kami selalu berbincang dengan rakan perniagaan 
tentang bagaimana kami mampu untuk saling menyokong.  

Kemahiran 
perhubungan 

 Koperasi kami mempunyai kemampuan untuk membina 
hubungan personal yang baik dengan rakan perniagaan kami. 

 Koperasi kami boleh berurusan secara fleksibel dengan rakan 
perniagaan kami. 

 Koperasi kami selalu menyelesaikan masalah secara konstruktif 
dengan rakan perniagaan kami. 

Pengetahuan tentang 
rakan perniagaan 

 Koperasi kami mengetahui pasaran rakan perniagaan kami. 

 Koperasi kami mengetahui tentang produk / prosedur / 
perkhidmatan rakan perniagaan kami. 

 Koperasi kami mengetahui kekuatan dan kelemahan rakan 
perniagaan kami. 

Saluran komunikasi 
dalaman. 

 Koperasi kami selalu bermesyuarat untuk setiap projek. 

 Pekerja membentuk hubungan tidak formal antara mereka.  

 Pengurus dan pekerja selalu memberi maklumbalas antara satu 
sama lain.  

Pembentukan 
perhubungan baru. 

 Koperasi kami sentiasa terbuka untuk hubungan baru dengan 
rakan-rakan perniagaan baru. 

 Koperasi kami mempunyai keupayaan untuk memulakan 
hubungan bersama dengan rakan-rakan perniagaan baru. 

 Kami sentiasa bersedia untuk mencari rakan perniagaan baru. 

Diadaptasi dari Parida et al. (2017) dan Walter et al. 

Kajian ini menggunakan dimensi pengukuran keupayaan rangkaian yang dibangunkan oleh Parida 
et al. (2017) melalui penambahbaikan yang dilakukan ke atas dimensi pengukuran asal yang 
dibangunkan oleh Walter et al. (2006) seperti dalam Jadual 1. Ianya selaras dengan definisi 

keupayaan rangkaian yang merujuk kepada kebolehan dan keupayaan firma perniagaan untuk 
membangunkan dan menggunakan perhubungan antara organisasi untuk mendapatkan akses 
kepada pelbagai sumber yang dimiliki oleh individu atau firma perniagaan lain (Acosta et al., 
2018; Walter et al., 2006). Pengukuran ini juga digunakan dalam kajian Maciej Mitrega et al. 
(2012) dan Kohtamäki et al. (2013).  

Berdasarkan sorotan literatur, Rajah 1 di bawah menunjukkan rangka konseptual kajian ini. Rajah 
ini menunjukkan hubungan antara keupayaan rangkaian dengan prestasi koperasi. 

 

 

 

 

 

 

 

 

 

 

 

Rajah 1: Rangka Konseptual Kajian 

Metodologi 

Kajian ini menggunakan pendekatan kuantitatif untuk mengukur hubungan antara keupayaan 
rangkaian dan prestasi koperasi di Malaysia. Instrumen kajian dibangunkan untuk 
mengumpulkan data mengenai kajian ini. Populasi kajian adalah sebanyak 9,742 buah koperasi 
aktif yang berdaftar dengan Suruhanjaya Koperasi Malaysia pada tahun 2020. Saiz sampel adalah 
109, seperti yang disarankan oleh prosedur GPower. Walau bagaimanapun, 500 borang soal 
selidik diedarkan kepada responden disebabkan oleh kadar maklum balas yang rendah seperti 
yang dialami oleh penyelidik lepas. Responden kajian adalah terdiri daripada Anggota Lembaga 
Koperasi yang terdiri daripada pengerusi hingga pengarah; salah seorang daripada mereka akan 
menjadi responden bagi mewakili koperasi. 

Keupayaan rangkaian adalah konstruk multi dimensi, terdiri daripada lima dimensi yang 
dibangunkan oleh Walter et al. (2006) dan Parida et al. (2017). Lima dimensi tersebut ialah (1) 

Prestasi Koperasi 

Koordinasi aktiviti 

Kemahiran 

perhubungan 

Pengetahuan tentang 

rakan perniagaan 

Saluran komunikasi 
dalaman. 

 

Pembentukan 

perhubungan baru. 

Keupayaan Rangkaian 

koordinasi aktiviti; (2) kemahiran perhubungan; (3) pengetahuan tentang rakan perniagaan; dan 
(4) saluran komunikasi dalaman dan (5) pembentukan perhubungan baru. Setiap dimensi 
mempunyai tiga item soalan yang diukur dengan menggunakan skala Likert tujuh mata julat yang 
bermula dengan nilai 1 (sangat tidak setuju) sehingga nilai 7 (sangat setuju). Jumlah keseluruhan 
item soalan dalam dimensi pengukuran keupayaan rangkaian ini adalah 15.  

Prestasi koperasi adalah konstruk unidimensi yang diadaptasi oleh Khairunnisak Ahmad Shakir 
(2017). Pendekatan subjektif digunakan untuk mendapatkan data daripada responden mengenai 
lapan item soalan. Skala pengukuran tujuh skala Likert digunakan untuk mengukur persepsi 
responden terhadap 23 item tinjauan yang mewakili keupayaan rangkaian dan prestasi koperasi. 
Pekali Cronbach Alpha untuk keupayaan rangkaian dan prestasi koperasi masing-masing adalah 
0.90 dan 0.970. 

 

Dapatan Kajian dan Perbincangan  

Dari pengumpulan data, kajian ini mendapat 135 maklum balas dari responden. Namun, kajian 
ini terpaksa menolak dua maklum balas kerana tidak lengkap. Oleh itu, terdapat 133 maklum 
balas yang boleh digunakan untuk tujuan analisis, mewakili 26.6 peratus daripada jumlah 
keseluruhan soal selidik yang diedarkan kepada responden. Jadual 2 menunjukkan profil 
demografi koperasi yang terlibat dalam kajian ini. 

Jadual 2: Profil Demografi Koperasi   

Demografi  Kekerapan Peratus (%) 

Kluster: 
- mikro 

- kecil  

- sederhana 

- besar 

 
39 
64 
23 
7 

 
29.3 
48.1 
17.3 
5.3 

Fungsi didaftarkan: 
- Perkhidmatan 

- Kredit 

- Pengguna 

- Pertanian  

- Pengangkutan 

- Pembinaan 

 
51 
7 

29 
12 
1 
4 
1 

28 

 
38.3 
5.3 

21.8 
9 

0.8 
3.0 
0.8 
21 

Demografi  Kekerapan Peratus (%) 

- Industri 

- Lain-lain 

Tempoh penubuhan: 
- < 10 tahun 

- 11-30 tahun 

- 31-50 tahun 

- 51 > tahun 

 
86 
25 
16 
6 

 
64.7 
18.8 
12.0 
4.5 

Bilangan Ahli Lembaga 
Koperasi:  
- 6-9  

- 10-12  

- 13-15   

 
38 
52 
43 

 
28.6 
39.1 
32.3 

 

Analisis korelasi Pearson digunakan untuk mengukur hubungan antara keupayaan rangkaian dan 
prestasi koperasi. Analisis ini memudahkan kajian ini untuk menentukan arah dan kekuatan 
hubungan. Menurut Pallant (2005), pekali korelasi pada +1 dianggap sebagai arah positif yang 
sempurna, dan nilai -1 dianggap sebagai arah negatif yang sempurna. Kekuatan hubungan 
ditentukan dengan menggunakan skala yang diusulkan oleh Pallant (2005), seperti yang 
ditunjukkan dalam Jadual 3. 
 

Jadual 3: Nilai Korelasi dan Kekuatan Hubungan  

Nilai Korelasi Kekuatan Hubungan 

r=0.10 hingga 0.29 / r=-0.10 hingga 
-0.29 

Lemah 

r=0.30 hingga 0.49 / r=-0.30 hingga 
-0.49 

Sederhana 

r=0.50 hingga 1.00 / r=-0.50 hingga 
-1.00 

Kuat 

Sumber: Pallant (2005) 
 

Hasil analisis mendapati bahawa terdapat hubungan positif dan signifikan antara keupayaan 
rangkaian dan prestasi koperasi. Pekali korelasi Pearson 0.458 menandakan kekuatan hubungan 
antara keupayaan rangkaian dan prestasi koperasi adalah sederhana. Keputusan ujian korelasi 
Pearson ditunjukkan dalam Jadual 4 di bawah. Oleh itu, hipotesis H1 diterima. 
 

Jadual 4: Keputusan Kolerasi Pearson 

  Prestasi Koperasi 

Keupayaan 
Rangkaian 

Korelasi Pearson 
Sig. (2 tailed) 
N 

  .458** 

.000 
133 

**. Korelasi signifikan pada tahap 0.01 (2-tailed) 
 

Kajian ini juga menjalankan ujian regresi linear. Ia digunakan untuk menentukan tahap kesan 
keupayaan rangkaian terhadap prestasi koperasi. Berdasarkan Jadual 5 di bawah, dapatan kajian 
menunjukkan bahawa β = 0.458 dan nilai R² = 0.210. Nilai R² adalah koefisien determinasi yang 
menunjukkan bahawa keupayaan rangkaian menjelaskan sebanyak 21 peratus tentang prestasi 
koperasi, manakala baki 79 peratus dijelaskan oleh faktor-faktor lain.  
 

Jadual 5: Analisis Ujian Regresi Linear  

Pembolehubah B SEB β T p 

Outcome: Prestasi Koperasi       
Constant 1.504 .540  2.784 .006 
Peramal: Keupayaan Rangkaian 
(NT) 

  .592 .100 .458 5.895 .000 

R²   .210     
R² Terlaras   .204     
F 34.750 p = .000    
  

Oleh itu, model persamaan regresi adalah, Prestasi Koperasi = 1.504 + 0.592(NT). Persamaan 
regresi ini menunjukkan bahawa tanpa keupayaan rangkaian, prestasi koperasi adalah 1.504. 
Koefisien regresi keupayaan rangkaian adalah 0.592, p < 0.05, yang menyatakan bahawa setiap 
penambahan (kerana bersifat positif) keupayaan rangkaian akan dapat meningkatkan prestasi 
koperasi sebanyak 0.592. Hasil ujian Anova yang mendapati nilai F = 34.750 dan p < 0.05. Ini 
menunjukkan bahawa model regresi boleh digunapakai untuk perkiraan prestasi koperasi. 
Keputusan tersebut juga membawa maksud bahawa terdapat hubungan linear antara prestasi 
koperasi dengan keupayaan rangkaian selaku pemboleh ubah bebas kajian ini (Ho, 2006). 
Keputusan ini menunjukkan bahawa keupayaan rangkaian adalah berpengaruh secara signifikan 
ke atas prestasi koperasi.  

Kesimpulan  

Koperasi berhadapan dengan ketidakpastian pasaran dan persekitaran perniagaan yang dinamik, 
maka koperasi mampu untuk mengurangkan ketidakpastian tersebut dengan membentuk 
hubungan dengan rakan perniagaan luaran. Ini akan dapat membantu perniagaan menyebarkan 
risiko dan menggunakan pengetahuan rakan perniagaan lain untuk mengurangkan 
ketidakpastian tersebut. Perniagaan yang berada dalam rangkaian cenderung untuk mempunyai 
pengetahuan tentang tren pasaran, keperluan dan kehendak pelanggan, maka mereka mampu 
untuk mengambil tindakan yang lebih tepat.  

Bagi mencapai hasrat ini, koperasi diharapkan akan lebih terbuka dalam membentuk 
perhubungan baru di dalam perniagaan, contohnya membentuk pakatan strategik dan jaringan 
perniagaan dengan pihak ketiga yang berada di dalam dan di luar negara. Ini membolehkan 
koperasi mendapat manfaat dari segi modal, teknologi dan pasaran hasil dari perkongsian bijak 
tersebut. Selain itu, koperasi juga mampu untuk memperluaskan pasaran produk dan 
perkhidmatan ke pasaran global dan tidak hanya terhad kepada ahli koperasi sahaja.  

Dapatan kajian ini selari dengan dapatan kajian Cenamor et al. (2019), Acosta et al. (2018), Yang 
et al. (2018) serta Tallam et al. (2015) sebelum ini yang menyatakan bahawa fungsi keupayaan 
pemasaran sangat penting untuk perniagaan Keupayaan pemasaran telah terbukti dapat 
meningkatkan prestasi koperasi dan mengekalkan kelebihan daya saing. Dapatan kajian ini telah 
memperkembangkan lagi sorotan literatur serta pengetahuan dalam bidang berkaitan 
keupayaan rangkaian dan prestasi koperasi. 

Kajian ini juga mengesahkan peranan keupayaan rangkaian sebagai sumber tidak ketara 
terhadap prestasi koperasi berdasarkan teori berasaskan sumber (RBV). Kerangka konsep yang 
lengkap memerlukan pengukuran yang baik dan tepat. Instrumen pengukuran keupayaan 
rangkaian dan prestasi koperasi yang digunakan dalam kajian ini menunjukkan tahap 
kebolehpercayaan dan kesahan yang tinggi. Oleh itu, instrumen kajian ini sesuai untuk diadaptasi 
dalam penyelidikan akan datang. 

Hasil kajian ini memberikan input kritikal kepada pihak berkepentingan seperti anggota, ahli 
lembaga koperasi dan kerajaan. Keupayaan rangkaian dianggap sebagai sumber organisasi yang 
penting untuk koperasi. Oleh itu, pihak koperasi mesti terus menilai dan mengkaji keupayaan 
rangkaian mereka untuk terus maju dalam persaingan. Suruhanjaya Koperasi Malaysia haruslah 
menyedari kepentingan keupayaan rangkaian kepada sektor koperasi.  

Pembangunan program latihan perlulah diperkemaskan. Input berkaitan dengan keupayaan 
rangkaian haruslah dimasukkan ke dalam komponen latihan. Pengetahuan dan kemahiran 
berkaitan keupayaan rangkaian di kalangan anggota, ahli lembaga dan pengurus koperasi adalah 
penting bagi meningkatkan kualiti keputusan berkaitan dengan isu rangkaian. Hasil kajian ini 
memberi input kepada kerajaan bagi memperkukuhkan lagi pengurusan, pembangunan, dan 
pemantauan koperasi di Malaysia. Oleh itu, hasrat kerajaan untuk melihat koperasi berfungsi 
sebagai media transformasi nasional bagi  meningkatkan taraf hidup rakyat, membasmi 
kemiskinan dan agen pengagihan kekayaan negara akan dapat direalisasikan. Diharapkan usaha 
ini dapat memperkemaskan lagi operasi koperasi di Malaysia dan seterusnya meningkatkan 
prestasi koperasi. Untuk penyelidikan masa depan, lebih banyak faktor yang mempengaruhi 
prestasi koperasi perlu diterokai dan dikaji, supaya hasil dari kajian tersebut dapat memberikan 
sumbangan yang signifikan kepada bidang ilmu pengetahuan di sektor koperasi.  

